
Niftakar tfuliti, mgħoddija fil-hena, 
Fil-hena bla dwejjaq, bla slaleb, bla ħsieb; 
Ma kontx ħlief nitliegħeb u naħseb nitliegħeb, 
Nitkellem, nitlewwem, nissewwa mal-ħbieħ! 

Niftakar il-biża' u r-rogħda ta' qalbi, 
X'ħin dħalt l-ewwel darba ġo dar it-tagħlim, 
U l-bewsa li tatni dlonk ommi fuq ġbini, 
X'ħin ratni ma' sħabi fil-ġid, fil-ftehim. 

Niftakar il-knisja mixgħula bix-xama' 
Mimlija, mimlija bi tfal imżejjnin, 
U jien mitluf fosthom, bejn ħieni u bejn mistħi. 
Lejn l-Ikla tas-sema, bil-ħerqa, resqin. 

Niftakar il-firda qalila minn niesi 
U l-karba li karbet qalb ommi, fil-ħin 
Li kelli nitbigħed, għal kotor ta' moħħi, 
U d-dmugħ, li ma' wiċċha bil-kotra nieżlin. 

Niftakar, niftakar, sal-lum għadni nħossha, 
Fil-knisja, li l-aqwa fil-belt tal-Papiet, 
Titqigħed fuq rasi l-id t'isqof setgħana, 
Li tatni dis-setgħa u l-ġiħ tas-smewwiet! 

Niftakar is-siegħa qalila u tal-biża', 

X'ħin dak illi tani din ħajjti ġie miet; 
U waqt li din idi merfugħa għal maħfra, 
Il-ħajja minn ġismu, għal dejjem, intfiet ! 

Hekk tgħaddi ħajjitna, ħajjiet in-nies kollha, 
Minsuġa bin-niket, bil-għali u bil-ferħ, 
Sa kemm tintemm darba, tinbidel f'ħajja olira, 
Li fiha bit-tama li jkollna ġid, serħ! 

